
Ashford Market.

Hópurinn hélt gallvaskur af stað, eftir ,,Full English Breakfast” á Carpenters Arms hótelinu ásamt Alan og var ferðinni heitið á stærsta uppboðsmarkað með búfé (e. livestock market) á suð-austur Englandi. Á markaðnum er m.a. hægt að kaupa sláturdýr (sauðfé, nautgripi, svín og hesta). Einnig fer fram verslun með ræktunargripi á tímabilinu ágúst-nóvember. Fjöldi gripa á markaðnum er mismunandi milli tímabila en alla jafna eru að minnsta kosti um tvö þúsund gripir. Á annasömum dögum getur fjöldi gripa verið um 7-8 þúsund. Verðin eru að sjálfsögðu breytileg, en kosturinn við uppboðsmarkað eins og þennan er að verðin og kaupin eru ákaflega gagnsæ og allt er uppi á borðinu. Í sláturhúsunum er samið við hvern og einn og leynd ríkir yfir verðunum og viðskiptunum. 

Almennt verð fyrir fengna ær er um 30.000 Íkr. Ræktunargripir eru almennt dýrari. Verð fyrir lamb tilbúið til slátrunar er um 16.000 Íkr. Verð fyrir ræktunarhrúta er einnig breytilegt og fræðilega séð getur hrútur farið á allt að þrjár milljónir íslenskra króna! En það er ekki upphæð sem er borguð í raunveruleikanum. Eðlilegra verð fyrir góðan ræktunarhrút er á bilinu 78-88.000 Íkr. 

Þessa stundina er verðið almennt frekar hátt á markaðnum og eftirspurnin mikil. Tyrkneski markaðurinn á þar hlut að máli. 

Ashford markaðurinn er tiltölulega nýr, a.m.k. á þessum stað en þarna hefur hann verið í um 15 ár. Áður var hann nálægt járnbrautastöðinni, þar sem gripirnir voru fluttir með járnbrautalestinni. Á markaðinn koma skepnur af stóru svæði, en næsti markaður af svipaðri stærð er í um 280 km fjarlægð.

Markaðinn sækja bæði seljendur og kaupendur en af stærstum hluta eru á markaðnum bændur sem koma til að sýna sig og sjá aðra. Samkvæmt upplýsingum frá Alan, gegnir markaðurinn einmitt mikilvægu félagslegu hlutverki þar sem bændur, sem oft vinna einir, hittast og spjalla um daginn og veginn, starf sitt og samfélagsmál almennt.

Helstu kaupendur á markaðnum eru eigendur stórra verslunarkeðja, sem jafnframt eiga sláturhús, eða eru stærstu viðskiptavinir einkarekinna sláturhúsa. Einnig eru á markaðnum kaupendur sem stunda útflutning á lifandi afurðum, þá helst til Belgíu eða Hollands. Sá þáttur hefur reyndar verið talsvert gagnrýndur og margir sem eru á móti útflutningi á lifandi dýrum þá sér í lagi út frá dýraverndunarsjónarmiðum. Fólk hefur áhyggjur af aðbúnaði dýra og löngum flutningsvegalengdum. Þetta á sér samt tvær hliðar, því strangar reglur ríkja um aðbúnað dýra og vel fylgst með því að hann sé hafður sem bestur. Einnig hefur verið bent á að sláturfé er flutt langar vegalengdir innanlands, og jafnvel um lengri veg að fara en milli landa. 

[image: image9.jpg]


Það vakti athygli hjá íslenska hópnum hversu mörg afbrigði af sauðfé voru boðin til kaups. Það eru auðvitað skiptar skoðanir um hvaða tegund eða blanda er best, og um það snýst auðvitað ræktunin. Margir telja Southdown gefa besta kjötið, það er fíngert og vel fitusprengt. Þá eru ærnar góðar mæður en frjósemin er í slakara lagi, u.þ.b. 1,7 lömb á kind. 

Hópurinn fylgdist einnig með uppboði á nautgripum. Það fór aðeins öðruvísi fram en uppboð á sauðfé. Hver gripur var boðinn upp á meðan hópur kinda var boðinn upp saman (hvert gerði/stía var boðið upp í einu). Þyngsta nautið sem við sáum var 1150 kíló. 

Þennan dag voru hvorki boðin upp svín né hestar, en það er engu að síður hluti af þessum uppboðsmarkaði, ásamt ýmsu öðru eins og landbúnaðarvélum.

Það voru ekki svo margir bjóðendur, kannski eitthvað á bilinu 10-20. Þeir voru greinilega þaulvanir og gaman að fylgjast með þeim en þeir voru lágstemmdir og gáfu boðshaldara laumulega merki – kannski til að halda verðunum niðri með því að sýna ekki of mikinn ákafa! 

Til viðbótar var heilmikið rætt um sauðfjárrækt en Alan er bæði mikill áhugamaður og fræðimaður um sauðfjárrækt. Hann á auk þess um 70 kindur sjálfur. Hópurinn kom því ekki að tómum kofanum hjá Alan. Talsvert var rætt um sauðfjárkynin, eiginleika þeirra, muninn á Íslandi og Bretlandi o.fl. o.fl. Það kom t.d. fram að lambadauði (eftir burð) er um 15% í Englandi en þetta hlutfall er heldur lægra á Íslandi. Þrjár helstu ástæðurnar fyrir lambadauða í Englandi eru: rándýr (refir og greifingjar), sjúkdómar og vannæring (t.d. vegna hita). Þá var einnig talsvert rætt um nýjan vírus sem herjar á sauðfé og nautgripi í Bretlandi, Schmallenberg virus, en hann greindist fyrst í Þýskalandi í nóvember sl. Óvíst er hvernig þessi vírus mun breiðast út eða hvaða afleiðingar hann mun hafa. Enn og aftur, það borgar sig að fara varlega og gæta fyllsta öryggist í tengslum við búfjársmit. 

Að lokum langar okkur að minnast á að við hittum tvo Breta sem við spjölluðum aðeins við. Annars vegar konu sem var að skanna örmerki í sauðfé. Hún var mjög mikið á móti örmerkingu og fannst það fáránlegt fyrirkomulag. Hún sagði algengt að ærnar töpuðu örmerkjunum (nefndi allt að því 20%) og þar með glötuðust upplýsingar um þær. Þá væru þær einnig merktar með plötum og því væri eiginlega um tvöfalt kerfi að ræða. Hún mælti ekki með þessu fyrirkomulagi.

Hinn Bretann hittum við í hádegismatnum. Hann sýndi okkur blað sem heitir: South East Farmer og inni í blaðinu var mynd af hindrunarkeppni hesta (Point-to-Point) sem haldin var í Kent 29. janúar sl. Þetta er geisivinsælt sport meðal Breta, og í þessari tilteknu keppni vann hestur þessa ágæta manns, og það var einmitt mynd af sigurvegaranum í blaðinu (  

Arnheiður & Guðmundur
Hugh Skinner. Aragon býlið. Sissinghurst. Kent

Hugh er dýralæknir, sérhæfður í sauðfé. Hann og kona hans eru bændur og búa með sauðfé og kirsuber. Hugh tók á móti okkur með kirsuberjavíni beint frá býli og fyrirlestri um reksturinn. Þar sem hann er dýralæknir eru smitvarnir sýnilegar, skilti bendir á fötu með sótthreinsilegi sem allir gestir verða að dýfa fótunum í. Við fengum öll einblöðung með helstu upplýsingum um býlið og slóð á heimasíðu. 
Sauðfjárræktin
Sauðféð á búinu er af tveimur fjárkynjum: Romney og Texel. Þau hjónin byrjuðu ræktunarstarfið 1977, með 6 lömb af Romney kyni. Texel kynið kom 1984 og 1985.

Romney er dæmigert tvínytjakyn, skilar bæði góðu kjöti og ull. Ærnar þykja góðar mæður, eru frekar frjósamar og mjólka vel.Texel er dæmigert kjötkyn,með mikla holdfyllingu og fallþunga. Ærnar eru hins vegar ófrjósamar, þykja ekki góðar mæður en mjólka sæmilega.Meirihluti ánna á býlinu (um 80%) eru Romney og um 20% eru Texel.

Texel hrútar eru notaðir á bæði kynin til kjötframleiðslu en báðum kynjum er jafnframt haldið í hreinrækt til að fá gripi til ásetnings. Texel fé skilar mjög vöðvafylltum en fitulitlum skrokkum en Romney féð er ekki eins holdfyllt og aðeins feitara. Bóndanum finnst kjöt af Romney fénu bragðbetra og fínna en markaðurinn kallar eftir þykkum vöðvum og lítilli fitu. 
Ræktunarmarkmið þeirra fyrir Romneyféð er að vera með afbragðs kynbótagripi fyrir búið og líflambasölu. Ræktunarmarkmiðin fyrir Texel er að búa til kynbótahrúta fyrir kjötframleiðslu fyrir búið og selja kynbótahrúta frá búinu. Áður en að gin og klaufaveikin kom upp (2003) fengu þau hæsta verð tímabilsins fyrir hóp af Texel blendingum, á Ashford markaðnum. Þetta ár unnu þau líka flest öll verðlaun á sýningum sem hægt er að fá. Eftir það drógu þau úr sýningarhaldi en leggja enn áherslu á skýrsluhald og kynbætur. Hrútar úr Romney 2000 kynbótahópnum þeirra hafa verið mjög vinsælir kynbótahrútar. Hugh notar nánast eingöngu lambhrúta til að stytta kynslóðabilið í ræktunarstarfinu. 
Við val á líflömbum er m.a. horft til mótstöðu gegn ýmsum sníkjudýrum sem eru mun meira vandamál hér en í íslenskum sauðfjárbúskap. Á býlinu er enginn af þeim hættulegu sauðfjársjúkdómum sem herja á Englandi. Fótrot er lítið og ræktað er gegn því. Kynbótadýrin eru skoðuð til að öruggt sé að þau beri ekki riðu.

Talsverður munur er á frjósemi fjárkynjanna á bænum. Samkvæmt fósturvísatalningu nýverið er von á 1,3 lömbum að meðaltali hjá Texel ánum, hjá blendingsám 1,64 lömbum og hjá Romney ánum 1,8 lömbum. Einungis um 30 % gemlinganna eru með lambi. Þeir bera í mars eins og ærnar. Um fengitímann eru gimbrarnar ekki allar orðnar kynþroska sem líklega skýrir lélega frjósemi.
Vegna vaxandi áhuga á svæðisbundnum matvælum hafa þau tekið upp sölu á lambakjöti undir formerkjum „Beint frá býli.“  Nú eru þessi viðskipti um 20 % af lambakjötssölunni og fara vaxandi. Gripunum er slátrað í sláturhúsi 30 mín frá bænum.

Ull af Romney fé þykir mjög góð, frekar fín hár og jöfn hárgerð. Ullin stendur fyrir um 5% af tekjum af sauðfénu og hefur ullarverð hefur verið að hækka. Þau hafa gert nokkuð af því að senda óhreina ull til Ítalíu og fá sína ull til baka sem garn, sem búið er að lita samkvæmt þeirra óskum. Litirnir eru orðnir 18, allir sérvaldir af dóttur þeirra hjóna og eiga samhljóm á Aragon býlinu (blátt úr vængjum andanna, grænt úr sefgrasinu o.sv.frv.). Salan fer fram á netinu, heimasíðan er:aragonfarm.co.uk

Texel hrútar eru notaðir eee
Kirsuberjaræktin

Á býlinu eru ræktuð sæt kirsuber á 3 hekturum. 

Í apríl er mannskapurinn komin á kaf í kirsuberjaræktunina (klippa til trén og setja regnhlífar yfir trjáraðirnar til að vernda blómin og tryggja betri frjóvgun). Þau vilja því að sauðburði sé lokið fyrir þennan annatíma í kirsuberjunum sem kemur niður á lambafjölda eftir gimbrarnar. Síðar um sumarið þarf að setja net yfir trjáraðirnar til að verja uppskeruna fyrir ágangi fugla. Hluti berjanna eru seld fersk í verslun nærri býlinu en einnig laga þau kirsuberjavín sem hægt er að kaup sem sérvöru frá býlinu. Á býlinu vinnur einn starfsmaður auk þeirra hjóna.
Af öðru sem vakti áhuga okkar má nefna sérkennilegt færanlegt hænsnabúr með svefnlofti, nánast eins og hjólbörur á hvolfi. Fremur þröngt var um hænurnar og færa þarf búrið daglega svo þær hafi eitthvað nýtt að kroppa. Vonandi fá þær stundum að vappa um frjálsar um hlaðvarpann.

Hadlow 14.febrúar 2012

Skrásetjarar: Árni B. Bragason og Ragnhildur Sigurðardóttir
15. Febrúar 2012
Chris og Caroline Hodgkins

Locks Farm, Washington, West Sussex

Við komum að bæ þeirra hjóna í fínu veðri þar sem Chris Hodgkins og sonur hans tóku á móti okkur. Það kom mjög fljótt í ljós að Chris lifir sig inn í það sem hann er að gera og var það nokkuð stór hluti af upplifun þessarar heimsóknar, að hlusta á hann. 

Landið sem hann hefur til umráða er um 600 hektarar og er megnið af því leiguland sem hann leigir til fimm ára í senn. Hann getur af þeim sökum ekki gert nein framtíðarplön með ræktun og þess háttar.

Búskapur fyrir árið 2000

Voru með Mule og Suffolk ær og Mule-Suffolk blendinga. Þau voru með ærnar inni við og gáfu mikið og eyddu miklum tíma í hverja kind, í raun svipað og við þekkjum hér heima.

Á sauðburði fór mikill tími í burðarhjálp og keyrslu með nokkrar ær hingað og þangað, því landið þeirra er ekki nægilegt til að beitar og nokkrar vegalengdir út í græna haga.

Árið 2000 tók svo steininn úr þegar gin og klaufaveiki herjaði á Englandi og þau meðal annarra fóru illa út úr því. Það var í kjölfar þess sem þau Chris og Caroline ákváðu að umbylta ræktuninni og fara yfir í sauðfjárkyn sem væri auðveldara að vera með úti og helst allt árið um kring.

Búskapur eftir árið 2000 - Kynbætur
Þegar ákveðið var að söðla um voru all nokkrar umræður um hvaða kyn hentaði best og að lokum ákváðu þau að velja Romney vegna þess að það er kyn sem er hart af sér, frekar létt á fóðrum og ærnar all góðar mæður. All nokkuð er til af Romneyfé á Bretlandi og keyptu þau nokkrar þar, en þar sem að ætlunin var að hafa féð úti allt árið var ákvörðun tekin að ná einnig í erfðaefni úr Romneyfé til Nýja-Sjálands.  Ástæðan var sú að þar hafði verið lögð meiri áhersla á góða móðureiginleika, bæði í ræktun og náttúrulegu vali. Sérstaklega var horft á það að burður væri eðlilegur, þ.e. með náttúrulegum hætti og að það kostaði litla vinnu við að halda féð t.d. með því að það væri nokkuð þolið gagnvart ormum og þess háttar þannig að ekki þyrfti að vera að gefa því ormalyf oft á ári.

Þau byrjuðu á því að flytja inn strá með sæði og á nokkrum árum fluttu þau alls 700-800 strá til Englands. Einnig prufuðu þau að flytja nokkra fósturvísa.

Það var svo árið 2008 sem þau flytja tvo lifandi hrúta til sín og var það fyrsti flutningur á lifandi sauðfé til landsins í 20 ár. Árið 2010 fluttu þau inn 11 lifandi kynbótahrúta til viðbótar frá Nýja-Sjálandi.  

Nú eiga þau um 3000 ær sem er skipt í þrennt. 

Í fyrsta flokki er úrvalshópurinn þeirra sem er í fullu skýrsluhaldi og allt skráð skilmerkilega niður. Þessar ær eru paraðar með hreinum Romney hrútum og faðerni allra lamba er vitað. Um það bil 85% ánna heldur á fyrsta gangmáli en Romney hrútunum skipt út fyrir Hampshire hrúta eftir um 20 daga.

Úr þessum hóp fá þau 800-1000 topplömb í ræktun. Velja 400 bestu hrútana eftir þunga á fæti 8 vikna, þunga á fæti eftir 20 vikur og ómmælingu 20 vikna. Rúmlega 100 hrútar eru seldir lifandi til ræktunar og er verðið 88.-176000 Íkr. Í fyrra seldu þau um 800 gimbrar einnig.  Flestar ásetningsgimbrar eru valdar úr þessum hópi. Til þess að komast í fyrsta flokk verður ærin að hafa átt lamb sem gemlingur og allar geldar ær detta niður úr þessum flokki niður í hóp þrjú.

Hópur tvö inniheldur miðlungsær, þ.e. þær slökustu úr fyrsta flokks ánum og þær bestu úr þriðja flokks ánum auk þeirra sem eru áfram miðlungsær milli ára. Þær eru einnig paraðar við hreina Romney hrúta úr fyrsta flokki en þarna eru bara nokkrir hrútar settir í hópinn og lömbin því ófeðruð. Þarna eru þó valdar úr nokkrar ásetningsgimbrar.

Hópur þrjú inniheldur svo allar ær sem hafa einhverja galla eða minniháttar vandamál og eru paraðar við Hampshire hrúta. Valið á þessu kyni ræðst ekki síst af því að lömb sem eru undan þessum hrútum eru öll með svart andlit á meðan Romney fé er með hvítt andlit. Þannig fer það ekki á milli mála hvert faðernið er.

Nokkrir punktar í sambandi við vinnureglur og þess háttar

Til að þekkja árgangana hvern frá öðrum eru notuð mismunandi lit eyrnamerki á hverju ári.

Ær fá ormalyf einu sinni á ári og lömbin tvisvar sinnum á lífsleiðinni, þ.e. fyrir slátrun.

Heyskapurinn telur um 300 rúllur og svo hefur hann verið að gefa einhvers konar rófur nú í vetur.

Frjósemi gemlinga er um 0,8-0,9 lömb á gemling og fjrósemi áa er um 1,7-1,75 lömb á á.

Í febrúar er kviður og rass rúinn. Þetta er gert til þess að lömbin finni spenana auðveldar og til að ærnar haldist hreinar að aftan, minnkar smit.

Sauðburður er mest megnis í apríl, sem sagt um það bil mánuði á undan okkur.

Settir gúmmíhringir á alla hala innan tveggja sólarhringa og einnig á alla punga í flokkum tvö og þrjú.

Allar ær fá einkunn á skalanum 1-3 fyrir móðureðli. 1 þá fer ærin langt frá lambinu þegar verið er að merkja það og setja gúmmíhringi á. 3 þá kvikar móðirin hvergi þegar lambið er meðhöndlað.

Öll nýfædd lömb fá einkunn á skalanum 1-3 fyrir stærð og hressleika. 1 lítið og eða dauft lamb og 3 stórt og hresst lamb sem er fljótt að koma sér á spena.

Meðalþungi lamba á fæti við 8 vikur er um 23 kíló og lömbin eru vanin undan þegar þau ná 30 kílóum.

Loftknúinn flokkunargangur frá Racewell er notaður við fjárrag, svipaður og á Lambeyrum fyrir þau ykkar sem hafa komið þangað.

Wednesday, february 15th.

Applesham Farm, Lancing, West Sussex

Að lokinni athyglisverðri heimsókn að Locks Farm, var haldið að Applesham Farm, sem er einnig í South Downs en þar búa frændurnir Chris and Hugh Passmore. Þeir frændur eru með blandað bú sem byggir á aldagömlum hefðum sem þeir hafa þróað og uppfært í takt við nútíma landbúnað. Þeirra blandaða bú byggir á jarðrækt, sauðfjárrækt og nautgriparækt. Jörðin sjálf er í skjólsælum og frjósömum dal sem er um 343 hektarar. Þeir eru með um 350 fullorðnar ær og 60 nautgripi. Sauðféð er hreinræktað Lleyn fé, blandað Lleyn og Texel og einnig eru notaðir nokkrir vandlega valdir French Texel hrútar. Naugripirnir eru flestir Limousine, upprunalega franskt kyn sem er hraust og hefur góða aðlögunarhæfni. Gripirnir ganga allir úti. 

Jarðrækt (arable farming) er stór hluti þess landbúnaðar sem stundaður er á bænum. Tilraunir eru gerðar með alls kyns nytjaplöntur svo sem eins og repju, korn, baunir, graslendi, sinnepsgras, lúpínu, kínakál o.fl. Það er mikið lagt upp úr jarðræktinni á bænum, og m.a. stunduð skiptirækt en kannski má segja að grunnurinn að vel heppnaðri skiptiræktun sé breytileikinn. Það var einmitt verið að plægja stórt stykki þegar íslenska hópinn bar að garði.

Það er töluverð sérstaða á Applesham að nánast ekkert er keypt af fóðri fyrir skepnurnar, heldur er allt ræktað á staðnum. Einnig er stór hluti uppskerunnar seldur til annarra bænda. Það eru mjög ólíkar aðstæður milli þeirra bæja sem hópurinn heimsótti í dag m.t.t. eignarhalds. Applesham bærinn er í eigu þeirra Chris og Huges, og hefur verið í eigu fjölskyldunnar frá því um aldmótin 1900. Húsin eru friðuð. Auk hefðbundins landbúnaðar leigja þeir frændur út byggingar, t.d. hesthús sem þeir hafa breytt í skrifstofur. Einnig er á landaraeigninni borhola fyrir neysluvatn sem þeir nota sjálfir en selja einnig til nokkurra húsa á landareigninni. 

Eins og áður sagði gengur féð úti allt árið. Sauðburður er í apríl og sauðburðaraðstaðan er einnig úti, en hálmrúllum er raðað þannig að þær mynda skjól og einstaklingshólf í sauðburðinum. Frjósemin er 1.96 og samkvæmt fósturvísatalningu eru 69 einlembdar, 174 tvílemdar, 79 þrílemdar, 22 fjórlembdar og tvær með fimm lömbum. Þegar þeir byrjuðu með sauðféð, var frjósemin hjá þeim frændum 1,6. Þeir tóku jarðvegssýni og komust að því að það skorti ákveðin næringarefni í jarðveginn. Með því að gefa ánum steinefnablöndu og vítamín sem innihélt selen, jókst frjósemin upp í 2,2. Í dag hafa þeir dregið úr steinefnagjöfinni og halda frjóseminni í kringum 1.96. Þeir venja fjölburana undir einlemburnar með því að bleyta fósturlömbin og hylja þau með legvatni nýju móðurinnar. Það gengur í langflestum tilfellum vel fyrir sig. 

Á 9-10 vikum ná þeir einlembinginum upp í sláturstærð, sem er um 22 kíló.    

Jarðvegurinn er mjög mismunandi milli svæða í Englandi og berggrunnur og undirlag skiptir mjög miklu máli. Í Lancing er kalkríkur jarðvegur og graslendið á slíkum bergrunni er ólíkt öðru graslendi, gott og tegundaríkt.     

Á bænum vinna þeir frændur, Chris reyndar orðinn aldraður maður. Auk þeirra eru á bænum 2 vinnumenn og einn árstíðabundið. Samkvæmt Hugh eru þeir yfirmannaðir með þennan mannskap. Það vekur athygli að vinnufólkið hefur verið jafnlengi á bænum og eigendurnir, eða 4 kynslóðir.

Í South Downs hefur sl. 4-5 ár verið í undirbúningi að stofna þjóðgarð og það varð að veruleika nýlega. Hugh hefur ekki trú á því að það muni breyta neina fyrir þá frændur, eða aðra bændur í héraðinu, a.m.k. ekki þá sem eiga landbúnaðarlandið sjálfir. Hugh sér hvorki tækifæri né takmarkanir í því að svæðið sé orðið að þjóðgarði – en bað okkur um að tala við sig aftur eftir 2-3 ár, þegar meiri reynsla væri komin á rekstur þjóðgarðs á þessu svæði (
Arnheiður & Guðmundur

Heimsókn að Highfields Farm, Mayfield, East Sussex
Fimmtudagur 16. febrúar 2012, Ragnhildur Sigurðardóttir, Árni B. Bragason
Á móti okkur tók starfsmaður búsins en þarna er búið með um 1000 fjár og holdanaut.   [image: image4.jpg]



Uppistaðan í kjötframleiðslunni er Texel og Charollais fé en þetta eru hvorutveggja þekkt kyn fyrir mikla vöðvasöfnun og kjötgæði. Ærnar eru hinsvegar ekki sérlega mjólkurlagnar. Því eru notaðar ær af mjólkurlagnari kynjum og Texel eða Charollais hrútar notaðir á þær. Lítill munur er sagður á flokkun dilkanna eftir kynjum, en það er munur á fallþunga og áðurnefnd holdsöfnunarkyn eru með mjög góða kjötprósentu. Það er einnig góður markaður fyrir hreinræktuð Texel líflömb. Texel féð þykir rólegra og meðfærilegra en Charollais féð en Charollais er hinsvegar þekkt fyrir frábæran vaxtarhraða lamba. Ærnar bera inni því búið hefur fremur lítið land og mikið er um ref í grenndinni.  Ærnar eru fluttar á sumarbeit langt í burtu þegar þær hafa mjólkað lömbunum um tíma en lömbin alin heima upp í sláturstærð á góðu beitilandi.  Frjósemi er 1,15 lömb eftir gemling, 1,8 lömb eftir tvævetlur og 1,83 lömb eftir eldri ær. Vorum ekki alveg vissum hvort þetta átti við allt eða aðeins ærnar sem notaðar voru sem mæður blendingslamba.  Texel og Charollais ær gefa að meðaltali  1,6-1,7 lömb. Kynin eru jafnframt í hreinrækt til að fá ásetningshrúta.

Sauðburður var hafinn og voru það mest Blue face Leicester ær sem voru bornar og margar þeirra með blendingslömb. Þessi lömb voru ætluð í páskaslátrun. Eigandinn á veitingastaði í London og þangað fer allt kjöt. Nauðsynlegt er að hafa nýslátrað kjöt allan ársins hring. Umsvifin eru það mikil að kaupa þarf kjöt annars staðar að líka, en sérstaðan liggur í rekjanleika og ákveðnum “farvegi/sérvisku”. Nú er kjötverð hátt þannig að það er lítill hagnaður af þessu fyrirkomulagi (beint frá býli) en þetta bjargaði býlinu þegar verðið var lágt. 3% af bretum borða 30 % af landframleiðslu af lambakjöti og ærkjöti. Nánast allt kjöt er Halem slátrað og stílað er inn á trúarhátíðir í sambandi við markaðsmál. Taka þarf tillit til þess að múslímskar trúarhátíðir þar sem ríkir gefa fátækum að borða færast t.d. aftur 2 vikur á ári og skipuleggja sauðburðinn samkvæmt því. Gengi evrunnar skiptir miklu máli fyrir verð á útfluttu kjöti.

Smallenburger vírus er kominn á býlið og ómskoðun sýndi að margar ærnar eru geldar, líklega um 15 %. Stundum kemur eitt vanskapað lamb, jafnvel dautt, en hitt getur verið í lagi. Margt er ekki vitað um þennan skæða vírus, m.a. útbreiðslan.

Búið var jafnframt með nokkuð af nautgripum , holdakyn.  Þeir skiptibeita sauðfé og nautgripum til varnar ormasmiti.

16. Febrúar 2012
Hadlow College
Á skólabúinu eru um 600 ær sem eru Suffolk X Mule blendingar og einnig hreinar Mule ær.

Allt er alið inni og ber inni. Sauðburður er þrískiptur, m.a. til þess að nemendur geti verið viðstaddir sauðburð áður en próf hefjast og eins er haldinn sauðburðarhelgi þar sem það er opið hús einu sinni á ári og er hún helgina 10-11 mars nú í ár. Blendingarnir ganga fyrr og því er auðveldara að velja sauðburðartíma. Meðalfæðingarþungi er um 5 kg og einlembingar upp í 8 kíló.

Fyrsti hluti sauðburðar 

Hófst um 5. Janúar. Ærnar eru paraðar með hrút af kjötkyni og eru þeir af tveimur kynjum, Charollais og Texel. Þannig fæst hraðari vöxtur og betri skrokkur miðað við sama aldur. Lömbin eru vigtuð við fæðingu, fá rafræn merki og eru halastífð og gelt með gúmmíhringjum. Lömbin eru vanin undan 6-7 vikna og slátrað 9-10 vikna. Þrátt fyrir að vera slátrað þetta ungum væru hrútlömbin verðfelld ef þau kæmu ógelt. Þessi lömb fara aldrei út og fá hey og kjarnfóður auk móðurmjólkur. Þessi hluti sauðburðar miðar við að lömbunum sé slátrað beint í páskaslátrun þar sem er hæsta verðið. 

Þarna er verið að nota meira af lyfjum sökum innistöðunnar heldur en á bænum þar sem féð gekk úti og sérstaklega í þessum fyrsta hluta sauðburðar. Lömbin fá til dæmis sýklalyf til varnar slefsýki sem við þekkjum nú mörg hver mjög vel.
Þegar talið var voru geldu ærnar teknar út og hleypt til þeirra aftur, þannig er hægt að fækka geldum ám verulega og sem dæmi voru einungis 3 ær geldar vorið 2011.

Frjósemin er slakari hjá ánum sem hleypt er til svona snemma en þær áttu 1,65 lömb á á miðað við hinar sem eiga 1,82 lömb á á.

Annar hluti sauðburðar 

Hófst 23. febrúar og er sérstaklega horft á hann sem æfingu fyrir nemendur. Sama meðhöndlun fyrsta daginn en þarna er miðað við að lömbin fari út um það bil þriggja daga.

Stóra sauðburðarhelgin fellur inn í þennan hluta en þar er rukkað inn og fær vísitölufjölskyldan sem telur tvo fullorðna og tvö börn aðgang fyrir 12 pund, eða 2300 krónur. 

Frjósemi tvævetla í þessum holli er 1,72 lömb á á og frjósemi fullorðinna áa er 1,95 lömb á á.

Tólf vikna gömul er miðað við að þau séu 38 kíló og er slátrað þá. Þessi lömb fá ekkert kjarnfóður og miðað er við að öll lömb séu farin í sláturhús fyrir jól.

Þriðji hluti sauðburðar
Síðasti hluti sauðburðar er í maí og þar eru ær sem voru geldar í tveimur fyrri hópunum auk nokkurra annara áa.

Almennt um búreksturinn og kynbætur

Hafa keypt allan ásetning annars staðar frá. Eru að koma sér upp sínum eigin stofni þannig að það sé hægt að velja ásetning á búinu sjálfu.

Hafa nokkur kyn til að nemendur kynnist og sjái fjölbreytileikann í kynjunum.

Hrein Suffolk lömb voru mjög algeng fyrir 10 árum en nú vilja stóru verslunarkeðjurnar frekar Texel eða Charollais lömb því þau eru fituminni.

Suffolk hefur stækkað mikið og gerðin slaknað hjá sláturlömbum. Texelinn hefur aðeins breyst í sömu átt og Suffolk en Charollais hefur haldið sínum gæðum eins og þau voru.

Nokkur ræktun er á maís (um 35 hektarar) og grasi (30 hektarar). Beitilandið sem þeir hafa til afnota er rúmir 40 hektarar.

Ærnar fá ormalyf tvisvar á ári og lömbin fá ormalyf fjögurra vikna og einu sinni eftir það, eða tvisvar fyrir slátrun.

Eyjólfur Kristinn Örnólfsson
Ítarefni:
Heimasíður þar sem lesa má um mismunandi sauðfjárkyn

Romney er fjölhæft kyn og framleiðir gæða kjöt og ull í mörgum löndum, í mismunandi loftslagi og við mismunandi ræktunaráherslur. Kynið kemur frá Romney Marsh  í Kent á Englandi. Vegna veðurfarslegra aðstæðna á svæðinu hefur Romney sauðfé þróað með sér ónæmi fyrir fótroti. Romney fé var flutt til  Nýja-Sjálands og Falklands eyja þar sem það festist fljótt í sessi sem ríkjandi kyn. Fyrstu Romney kindurnar komu til Bandaríkjanna árið 1904. Ullin er vinsæl hjá handverksfólki.
Texel kynið kom frá Hollandi snemma á 19.öld. Kindurnar eru hvítar með nokkuð löngum hala. Meðal hæð er 75 cm hjá hrútum og 66 cm fyrir ær, hrútarnir að meðaltali um 100 kg og ærnar 80 kg. Að meðaltali koma 1,5 lömb eftir hverja kind og  1,34 lömb ná að komast á legg. Tegundin er þekkt fyrir framúrskarandi vöxt og góða vöðvafyllingu. Meðal þyngd lamba er 23,2 kg þegar þeim er slátrað  5-6 mánaða. Stærsti hluti af skrokkum er metinn í U og R í Europ flokkunarkerfi. Texel kynið hefur náð miklum vinsældum í Evrópu og Bandaríkjunum.

